
І. ЖАНСҮГІРОВТІҢ «ҚОЛБАЛА» ПОЭМАСЫНЫҢ КӨРКЕМДІК ЕРЕКШЕЛІКТЕРІ 
 

Түйін 

Жансүгіровтің «Қолбала» поэмасы қазақ әдебиетінде терең әлеу-

меттік мәселе көтерген көркем туынды. Поэмада феодалдық қоғамның 

әділетсіздігі, әлеуметтік теңсіздік және әйел теңсіздігі секілді өзекті 
мәселелер бейнелі тіл, өткір символдар мен көркемдік тәсілдер арқылы ашық 

көрсетіледі. Шығармадағы эпитет, метафора, гипербола сияқты көркемдік 

құралдар кейіпкерлердің психологиясын, оқиғалардың драматизмін айқын-

дайды. Поэманың көркемдік ерекшеліктері арқылы Жансүгіров қазақ қоға-

мындағы әлеуметтік теңсіздікке қарсы ой тастап, оқырманға терең ой 

салуға ұмтылған. 

Түйінді сөздер: көркемдік тәсілдер, эпитет, метафора, гипербола, 
психология, драматизм, бейнелі тіл. 

 

1 Кіріспе 
Жансүгіровтің «Қолбала» поэмасы қазақ әдебиетінде өзіне тән ерекшеліктерімен 

айрықша орын алады. Бұл шығармада автор әлеуметтік теңсіздік, әйелдер құқығы, феодал-

дық қоғамның қаталдықтары сияқты маңызды мәселелерді көтереді. Поэманың көркемдік 

құралдары мен композициялық құрылымы Жансүгіровтің терең ойшылдығын және 

шығармашылық шеберлігін байқатады. Қаламгердің туындысында қолданылған бейнелі тіл, 
символдар мен метафоралар қоғамның әділетсіздігіне деген қарсылық ретінде көрінеді. Бұл 

мақалада «Қолбала» поэмасының көркемдік ерекшеліктеріне тоқталып, шығарманың 

әдебиеттегі орны мен мәнін қарастырамыз. 
2 Материалдар мен әдістер  
Көркем шындықтың ақиқаттығына сендіретін, иландыратын нәрсе характер сомдай 

білу екендігі белгілі. Ілияс характерді есімдері арқылы шебер көрсете білді. Оған басты 

кейіпкердің есімінің (Қолбала) өзі дәлел. Автор есімінің шынайы мән-мағынасын өлең 

сөзбен аша түседі: 
«Ақылсыз азаматы аусар ала, 
Сәлсіз пысық, даңғойлау келер жаңа. 
Осылардың ішінде бірге өсіпті, 

Қаракөз, аққұбаша жетім бала» [5, 27]. Қолбала есімінің бірден-бір анықтамасы жетім 

екенін айқындап көрсеткен автор сонымен бірге оның бет-бейнесін сипаттайды. Кейінгі 
шумақтарда көркем бейнеге тән барлық ерекшеліктер тізбектеледі: 

«Қолбала өсіп-жетті, болды түрлі, 
Қып-қызыл қырғи қабақ, қыр мұрынды. 
Бас-аяғы балғадай жігіт екен, 
Дөңгелек, орта бойлы, жауырынды» [5, 27]. Сырт келбеті мінсіз жігіттің рухани 

дүниесі де түгел болатыны белгілі. Оны Ілияс сәтті жалғай түскен: 
«Ақ жүрекпен, әділдікпен болған абыз, 
Салалы салмағы бар, іші сағыз. 
Өзі әнші, өзі өлеңші жігіт екен, 
Әніне таңқалғандай, тыңдасаңыз» [5, 27]. 
Ілиястың өлең-жырға әуестігін, ақындықты, әншілікті жоғары бағалағанын, өнер 

тақырыбына жиі барғанын біз білеміз. Өзі әнші, өзі ақын Ілиясты Қолбала тағдыры бей-жай 

қалдырмағаны ақиқат [6, 265]. Сондықтан жігіттің өнерін де барынша ашып көрсеткен: 
«Өлеңді айтатұғын жөні келсе, 
Іркіліп, тоқтамаушы еді айтшы десе. 
Кейде ашты, кейде баяу даусын толғап, 
Құбылтар ән аяғын әлденеше» [5, 27], – дей келе ары қарай жалғай түседі: 
«Майда тіл, маңдайдағы болды шешен, 
Кең ойлы, кішіпейіл, мінезі әсем» [5, 27], – деп оның өнермен ұштасқан көркем 

мінезіне тоқталады. 
Қолбала әділдікті ту еткен, айтқанынан қайтпайтын азамат. Ілияс оның бойына ер 

жігітке тән барлық қасиеттер жинақтап қойған: 

«Қажымас қарсы жауға біткен жігер, 
Татуға табылмайтын бір аяулы ер. 
Жасынан көңіліне жазған екен, 
Бой тартып, арамдықтан жиіркенер» [5, 27]. 
Әдетте көркем шығарма авторлары көркем бейненің өзіндік ішкі толғанысын, ой-

пікірін кейіпкердің сөздері арқылы келтіреді. Бұл әдісті Ілияс осы поэмасында пайдаланған. 
Қолбаланың жамандыққа жаны қас екенін сипаттайтын сөздері кейіпкердің өз сөзі арқылы 

мына түрде беріледі: 
«Қазақтың қастық қылып, малын жесең, 
Тұрғанда сіңіртпеймін мен осында!» [5, 27]. 
Ілияс «Қолбала» поэмасында басты кейіпкер арқылы өнерді дәріптеп, өмірдің әділет-

сіз тұстарын да көрсете білген. «Қолбала» поэмасының о баста арқалаған басты тақырыбы 

көркем бейне арқылы ұтымды шыққан. Автор Қолбаланың жанды образын, тұтас характерін 

жасай алған. 
«Кемені қалай атасаң, солай жүзеді» демекші, Қангелдінің өзі ғана емес, ұрпақтары да 

сол күйінде ұры болып қалғанын автор поэманы соңында аяқтайды: 
«Сол Қангелді мұрасы әлі де ұры, 
Тоқтататын кісі жоқ, қой деп мұны» [5, 30]. 
Поэмадағы кейіпкерлерді негізінен екі топқа бөліп қарастыруымызға болады: ұнамды 

және ұнамсыз кейіпкерлер. Шығармадағы кейіпкерлерді осындай екі топқа топтастыру 

жайында З.Қабдолов былай дейді: «...образдарды дәл осылай топтастырудың өзі аса ірі 
эстетикалық сауаттан немесе талғам мен талаптан туған нәрсе емес», – дей келе: «...осынау 

жағымды, жағымсыз деген ұғымның өзі ерсі. Образ дегенді біз тірі адам деп ұғар болсақ, 
ойлап қараңыз, өмірдегі адам атаулының бәрін жағымды, жағымсыз дегендей ап-анық екі 
топқа, дәлірек айтқанда, екі сортқа бөлуге бола ма?» [4, 121], – деп, бір образды толығымен 

бір топқа жатқызуға қарсы шығады. Бұл қазіргі өмірдегідей, адамның бір нашар қылығы 

үшін бірден жаман адамдардың қатарына жатқызуға болмайтын сияқты ұғым. 
Бірақ біздің бұл жерде айтқымыз келген дүние мүлдем басқа. Поэмада жағымды 

образды сомдайтындардың көш басында Қолбала тұрса, жағымсыз образ кейпіндегілердің 

бастаушысы болып Қангелді тұр. Яғни туындыда бір-біріне қарама-қарсы кейіпкерлерді алу 

арқылы Ілияс адамзат баласына дұрыс жол мен бұрыс жолды көрсетіп, олардың мәнісін 

терең әрі нанымды ашқан деп есептейміз. 
3-4 Нәтижелер мен талқылаулар  

«Қолбала» поэмасы 46 шумақтан тұрады. 36 шумағы қара өлең ұйқасына /ааба/ 
құралған болса, 5 шумағы шұбыртпалы ұйқасты /аааа/, қалғандары кезекті ұйқасты /абва/, 
/абва/ құрайды. Олардың арасында /аббб/ ерікті ұйқасында келген бір шумақ бар. Он бір 
буынды өлең үш-төрт бунақтан құралған. Ақындар көп қолдана бермейтін шұбыртпалы 
ұйқасты Ілияс бұл поэмада бір оқиғаны суреттеу барысында оқырманды кейінгі оқиғаны 
күттіру мақсатында пайдаланған сыңайлы. Шұбырта қолданған бұл жолдар көсемшенің 
жұрнақтары арқылы және шылаулар арқылы жасалған. Өлең жолдарын оқыған сайын 
тұйықталып, келесі жолға түсіп отырасың. Қатар келген үшеуіне зер салайық: 

«Қолбала жалғыз болды, өзгесі көп, 
Көп біріксе көзіне салмай ма шөп. 
Күнде кеңес қылады тісін қайрап, 
«Күн көрмедік, осыны қайтеміз?» деп. 

 

...Қолбала жалғыз бір күн келе жатып, 
Қалыпты ат үстінде қабақ қатып. 
Түсінде кілең қатын қастық қылып, 
Көп итке талатып жүр қамалатып. 

 

Қалмады үрейі ұшып, терге батып, 
Ыстық жасы көзінен кетті атып. 
Дірілдеп, еті суып, қаны қашып, 
Атының басын бұра алды тартып...» [5, 28]. Шұбыртпалы ұйқаспен берілген 

шумақтарда фразеологизмдер қатары көп. 
Фразеологизмдер – тіл деп аталатын қасиетті дүниенің аса бай қазынасы. Ол тілі-

міздің бөлінбес бір бөлшегі болып табылады. Фразеологизмдер жеке сөздермен салыстыр-

ғанда көріктеуіш құрал ретінде жұмсалатын бейнелі, экспрессивті, эмоционалды мәнге ие [7, 
30]. Кез келген шығармада фразеологизмдерді қолдану арқылы оның әсерлілігін, көркемдігін 

арттыруға болады. 
Поэмада пайдаланылған «көзіне шөп салмай ма шөп» инверсия тәсілімен жасалған 

фразеологизм (негізі дұрысы: көзіне шөп салды) жақын деген адамға қара пиғылын көрсетті 
[8, 146] деген мағынаны береді және бұл тұрақты тіркес ерлі-зайыптылар арасында, яғни ер 

адам мен әйел адам арасында ғана қолданылады. Ал берілген поэманың шумағында 

фразеологизмнің ер адамдар арасында қолданылуы адамды өлтіру, көзін құрту, опасыздық 

жасау мағынасында қолданылып, оның негізгі мағынасына жанама мағына үстеп тұр. 
Келесі «кеңес қылды» ақылдасты, әңгімелесті, әңгіме қылып баяндады [8, 138], «тісін 

қайрау» ыза болды, кектенді [8, 296], «күн көрмедік», сөздікте «күн көру» тіршілік етті, өмір 

сүру, күнелтті [8, 161] мағынасына қарама-қарсы, «қабақ қату» шаршап-шалдықты, қажыды, 
ренжіді [8, 166], «қастық қылды» жаманшылық жасады [8, 185], «үрейі ұшу» қорқу [9, 76], 
«қаны қашты» 1. қуарды, өңі бозғылт тартты. 2. үрейленді. [8, 170] «атының басын бұра алды 

тартып», сөздікте «ат басын бұрды» бұрылды, бағытын өзгертті [8, 34] деген мағыналарды 

береді. 
Бейнелеу тәсілінің жоғары үлгілерін көрсету мақсатында уәде жасады, мәміле өтті 

[33, 257] мағынасында «сөз байлады», жақсы көрді, мейірі түсе жақсы көрді [33, 324] 

мағынасында «іші-бауыры елжіреді» деген тіркестерді қолданып, өлең жолдарын өрнектей 

білген. 
«Қолбалада» тіл байлығын молайтуда теңеу мен эпитеттердің орны бөлек. Басты 

кейіпкерді суреттеу барысында дәстүрлі –дай, –дей жұрнақтары арқылы «Бас-аяғы балғадай 

жігіт екен» [5, 27] метафоралық теңеумен, ал салыстыру мағынасында қолданылатын -ша, -
ше жұрнақтары арқылы «Қаракөз, аққұбаша жетім бала» [5, 27] эпитеттік теңеумен сурет-

тейді. Ал «Қып-қызыл қырғи қабақ, қыр мұрынды»; «Дөңгелек, орта бойлы, жауырынды»; 
«Майда тіл, маңдайдағы болды шешен, Кең ойлы, кішіпейіл, мінезі әсем» [5, 27] эпитеттері 
кейіпкердің тұлға-тұрпатын ғана емес, ішкі дүниесін де көрсете білген. 

«Өңі сұр, үңірек көз жауың бар, – деп, 
Тасубай мен Жайнақтың түсін тапты» [5, 28] жолдарындағы эпитеттер арқылы екі 

кейіпкердің үрей тудыратыны бірден көз алдымызға елестейді. 
«Қисық ауыз Демболсын Мылжыңменен, 
Сойыл соғар сабаудай бойдақ та бар» [5, 29]. Демболсын кейіпкердің қандай екені 

қолданылған эпитеттен білінсе, Мылжың кейіпкердің есімінің өзінен-ақ белгілі болып тұр. 
Жүн сабайтын құрылғыны эпитеттік метафора арқылы ақын тағы да кейіпкердің суретін көз 

алдымызға салып тұр. 
Ілияс «Қолбала» поэмасында теңеулер мен эпитеттерді көбіне кейіпкерлердің өзгеше 

белгілерін көрсетуде, мінез-құлқын сипаттауда және, ең бастысы, оқырманның көз алдына 

оларды елестетіп, шынайы сезім тудыруға тырысқаны көрінеді. Оқырманның көз алдында 

кейіпкерлер бет-бейнелері суреттеліп отыратыны сөзсіз. 
Сонымен қатар бұл қатарға «Қорлық қой ұрлық түбі, құрбы мырза» [5, 27] жолындағы 

мақалдың инверсия тәсілін пайдаланған. Орын ауыстыру арқылы аталған мақалға, 
жоғарыдағы сөз тіркестері мен сөйлемдерге қызу қосып, стильдік мақсатта қолданған. 

5 Қорытынды 

Жансүгіровтің "Қолбала" поэмасы қазақ әдебиетінің әлеуметтік-реалистік бағыттағы 

көрнекті шығармаларының бірі. Шығарма арқылы автор қоғамдағы әділетсіздікті, әйелдердің 

ауыр тағдырын және әлеуметтік теңсіздікті терең әрі шынайы бейнелеп, оқырманды ойла-

нуға шақырады. Поэманың көркемдік ерекшеліктері – оның бейнелі тілі, әсерлі суреттеулері 
мен терең философиялық мазмұны – қазақ поэзиясының бай мұрасын толықтыра түседі. Бұл 

туынды Жансүгіровтің әлеуметтік мәселелерді көркем өнер арқылы қозғаудағы шеберлігін 

айқындайды. 

ИСОВА, Э.А., ШАХМЕТОВА, М.А. 
ХУДОЖЕСТВЕННЫЕ ОСОБЕННОСТИ ПОЭМЫ И. ЖАНСУГУРОВА «ҚОЛБАЛА» 

Поэма Жансугурова «Қолбала» является художественным произведением, поднимающим 
глубокие социальные проблемы в казахской литературе. В поэме открыто показываются такие 
актуальные вопросы, как несправедливость феодального общества, социальное неравенство и 
неравноправие женщин, через образный язык, яркие символы и художественные приемы. Такие 
художественные средства, как эпитеты, метафоры, гиперболы, подчеркивают психологию 



ГУМАНИТАРЛЫҚ ЖӘНЕ ГУМАНИТАРНЫЕ НАУКИ 
ӨНЕР ҒЫЛЫМДАРЫ  И ИСКУССТВО 

 

43 

персонажей и драматизм событий. Через художественные особенности поэмы Жансугуров 
стремился заставить читателя задуматься о социальном неравенстве в казахском обществе и 
вызвать глубокие размышления.  

Ключевые слова: художественные приемы, эпитет, метафора, гипербола, психология, 
драматизм, образный язык. 
 

ISSOVA, E.A., SHAKHMETOVA, M.A. 
ARTISTIC FEATURES OF I. ZHANSUGUROV'S POEM «KOLBALA» 

Zhansugurov's poem "Kolbala" is a literary work that addresses profound social issues in Kazakh 
literature. The poem openly depicts such pressing topics as the injustice of feudal society, social inequality, 
and the lack of women's rights through figurative language, vivid symbols, and artistic techniques. Literary 
devices such as epithets, metaphors, and hyperboles emphasize the psychology of the characters and the 
dramatic nature of the events. Through the artistic features of the poem, Zhansugurov sought to make the 
reader reflect on social inequality in Kazakh society and provoke deep thought.  

Keywords: artistic techniques, epithet, metaphor, hyperbole, psychology, drama, figurative 
language. 

